                                                    ინფორმაცია

[bookmark: _GoBack]    რეგულირების სააგენტოს  და ჯანდაცვის დეპარტამენტის ინფორმაცია, საქართველოს ტრანსპორტისა და გზების ასოციაციის პრეზიდენტის, დავით მესხიშვილის მიერ საინფორმაციო პორტალზე („მედიანიუსი“) გამოქვეყნებულ (15.03.17წ.) განცხადებასთან დაკავშირებით, რომელიც  ეხება  ე.წ. „ფსიქოს“   არამართლზომიერ  გაცემას.  აღვნიშნავთ, რომ საქართველოს  შრომის, ჯანმრთელობისა  და  სოციალური  დაცვის  სამინისტროს რეგულირების სააგენტოს მიერ რეგულარულად  მოწმდება (მ.შ. ცალკეული უწყების მომართვის  საფუძველზე) ჯანმრთელობის მდგომარეობის შესახებ ცნობების, მ.შ. ავტომობილის მართვის მოწმობისა და იარაღის შენახვის/ტარების უფლების მისაღებად წარსადგენი ფორმა NIV-100/ა-ს გაცემის მართლზომიერების საკითხი.   შემოწმების  შედეგად    დარღვევების გამოვლენისთანავე, სააგენტო  ახორციელებს   შესაბამის ქმედებას, კომპეტენციის  ფარგლებში.   დაწესებულებების  მიმართ   შედგენილია  არაერთი  ადმინისტრაციული სამართალდარღვევის  ოქმი  და გადაცემულია  სასამართლოსთვის. 
  ხაზგასმით  აღვნიშნავთ, რომ   ნებისმიერი  უწყებიდან,  ან ფიზიკური პირიდან მიღებულ საფუძვლიან ინფორმაციაზე, ე. წ. „ფსიქოს“  არამართლზომიერად  გაცემასთან დაკავშირებით,  რეგულირების  სააგენტოს  მიერ აუცილებლად  ხდება  რეაგირება. 
 რაც  შეეხება საქართველოს ტრანსპორტისა და გზების ასოციაციის პრეზიდენტის, დავით მესხიშვილის  ჯანდაცვის  სამინისტროსთვის  „მოწოდებას“: „ან გაატარეთ რეფორმა ან საერთოდ  შეწყვიტეთ „ფსიქოს“  გაცემა კორუფციულად,  ფულს მაინც ნუ  ახდევინებთ ხალხს გაყალბებულ დანაშაულებრივ დოკუმენტში“,  უპირველესად, ცალსახად აღვნიშნავთ, რომ ე. წ. „ფსიქო“  არ  გაიცემა  შრომის,  ჯანმრთელობისა  და  სოციალური დაცვის  სამინისტროს  მიერ.   აღნიშნული,  ერთმნიშვნელოვნად, სამედიცინო დაწესებულების  კომპეტენციაა... სამინისტრო მოქმედებს და  იმოქმედებს  კომპეტენციის  ფარგლებში. ხოლო, თუ  ვინმესთვის  ცნობილია   კორუფციის  ფაქტების    თაობაზე,   მითითებული ინფორმაცია  მიწოდებული უნდა იქნას   სამართალდამცავი  უწყებებისთვის.  
   აღსანიშნავია, რომ ამ ეტაპზე ქვეყანაში არ არსებობს ფსიქიკური პრობლემების მქონე პაციენტების ერთიანი, უნიფიცირებული ბაზა, რაც, ასევე, ქმნის პრობლემებს პაციენტების იდენტიფიცირების კუთხით (მოგეხსენებათ, ფსიქიკურ დაავადებებს, მთელ რიგ შემთხვევებში, ახასიათებთ ხანგრძლივი რემისიის პერიოდი). პრობლემის აქტუალურობის გათვალისწინებით, სამინისტრო მუშაობს ქვეყნის მასშტაბით ფსიქიკური პაციენტების ერთიანი ბაზის ფორმირების მიმართულებით.  ხსენებული ბაზის ამოქმედება მნიშვნელოვნად გააუმჯობესებს ფსიქიკური პრობლემების მქონე პაციენტებისათვის დიაგნოზის დასმის პროცედურას. 
  ამასთან, აღვნიშნავთ, რომ საქართველოს  შრომის, ჯანმრთელობისა  და  სოციალური  დაცვის  სამინისტრო მზადყოფნას  გამოთქვამს,    საკითხთან მიმართებაში,   სამინისტროს  კომპეტენციის  ფარგლებში,   კონსტრუქციულ თანამშრომლობასთან  დაკავშირებით. 


